
					Gwirwyd y dudalen hon


Cyn codi'r haul o'r dwyrain draw,

Yr yspryd ddaw i'w lety,

I brudd fyfyrio fel y bu

Yn nghanol teulu Cymru.



Braidd, &c.



Yn nyffryn Conwy mae fy nhad

Yn nghanol mad gyfeillion,

Ac yno bydd nes geilw Duw,

Ar alwad, wyw farwolion:—

Cael benthyg bedd wrth ystlys hwn

A wir ddymunwn inau,

I orphwys nes daw'r meirw'n ol

O garchar ingol angau.



Braidd na dd'wedwn yn ddiwad

Mai nefol wlad yw Cymru;

O, na b'ai 'nhraed yn sengu ar hon

Ar finion ceinion Conwy.







Llansantffraid G.C......JOHN JONES.





MOLAWD CYMRU



.


Ton—Rhyfelgyrch Gwyr Harlech.






Henffych well i wlad fy nghalon,

Llwyddiant i ti Gymru dirion;

Bendith i dy feibion dewrion,

A dy ferched glân;

Peraidd yw dy hynod hanes,

I wresogi serch fy mynwes;

Tra bo 'ngwaed yn llifo'n gynes

Caraf wlad y gân;

Anwyl wlad fy nhadau,

Caraf dy fynyddau,

Creigiau glwysion uwch y nant,

Ymwelant a'r cymylau;

Dolydd a dyffrynoedd dyfnion,

Ffrydiau clir a llynau llawnion,

Adlewyrchant flodau tlysion

Yn eu dyfroedd glan:

